
        
            
                
            
        

    
	БАБИЙН АХТААН

	 

	ДОСЫМБЕК, БАЛХИЯ ХОЁР

	“МОНГОЛЫН ЗОХИОЛЧДЫН ХОРОО” Улаанбаатар хотноо 1968 онд эрхлэн хэвлүүлсэн “БАБИЙН АХТААН: ЗОХИОЛУУД (шүлэг, найраглал)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ДОСЫМБЕК, БАЛХИЯ ХОЁР

	 

	Б. Бааст орчуулав

	ОРШИЛ

	Алтан наран мандаж, орчлонгийн өглөө эхлэхэд,

	Алтайн ноён оргил, мөнгөн цагаан харагдана.

	Тэр цагаан оргил - аавын аавын тэргүүн,

	Тэрнээс дорогшлох бие нь түмэн үеийн түүх.

	 

	Хуяг дуулга агссан, туульсын их баатар

	Таяг юугаа тулсан, уулсын буурал хоньчин

	Сүндэр Алтай таны, ихэмсэг дүрийг харахуйяа,

	Өндөр настай «хүү чинь» домбороо дахин шүүрнэ.

	 

	Доомборынхоо чихийг мушгин, хөтлөх тэрхэн мөчид

	Довтлон айсуй хүлгийн, дөрвөн туурайн төвөргөөн,

	Догшин урсгалт Ээвийн, түрлэг ихт шуугиан,

	Дотор нь хутгалдаж өссөн, өнгөрсөн амьдрал бүрэлзэнэ.

	 

	Саглагар модны мөчирт, сармай хадаг тээгэлдээд,

	Салж ядан түүнээсээ, навсран хийсэхийн адил,

	Сарьдаг Алтайн оргилд нь цагаан үүл саатчихаад,

	Сарниж бутран ахуй нь, миний сэтгэлтэй дүйцнэ.

	 

	Замын уртад гарч, бие нь халсан хүлэг,

	Алсын уулыг ширтэн, хазаар даран тэмүүлэх шиг,

	Доомборын хөг орж, хурууны үзүүр халахуйяа,

	Догдлох зүрхний тольтод, «Найрамдал» оргил гялалзана.

	 

	Сааргүй холыг зорьсон бол сайн мориндоо найддаг шиг

	Санасан хэргээ гүйцээхийг, салхин домбортоо даатгана,

	Ямар ялгуун хүлэгт ч, бүдрэх ёсон буй тул

	Ядмаг өвгөн акынд ч, осолдсон газар олон буй заа.

	 

	Найраглалын минь унжирсан мөрөөр, намайг дагах уншигчдадаа

	Найдаж байна би чинь, уучлах уудам сэтгэлд чинь

	Өвгөн намайг дагаж «төгсөв» гэдэгт хүрвэл

	Өргөн түмнийхээ хэрэгт, өлзий болох минь тэр билээ.

	 

	 

	АЛТАЙН ЦААНА

	Буурал Алтайн оргил будан дунд бүртэлзэнэ,

	Буман настай Алтай гэж ардын дуунд өгүүлнэ,

	Алтайн хамаг дууллыг, ах нь дуулж барахгүй,

	Ардын зовлонт амьдралын, нэгэн үйлийг өгүүлье.

	 

	Өнөр Монгол орон - өргөн болоод уудам,

	Өндөр Алтайн өвөр - миний төрсөн нутаг,

	Арван хоёр гол - Алтайгаас Иртыш рүү урсана.

	Арван хоёр отог Керейд Алтайд байлаа.

	 

	Узбек казах хоёр, худ сад бололцож,

	Үхрийн хос эвэр шиг, хаяа хатган байтал,

	Манж хятад Алтайд маань нутаглаар ирснээ,

	Манийгаа сүүлд нь харин, эзэрхийлэн ноёлох гэлээ.

	 

	Бага балчрын явдал хаврын зэрэглээ шиг сүүмэлзэнэ.

	Барин тавин зүүдтэй, зарим нь төстэй ч байна.

	Урианхайн долоон хошуутай, ураг элгэн байсан нь,

	Ухаан санаанд минь харин ил тодхон санагдана.

	 

	Дэлгэр зун цагт, хүний сэтгэл тэнийж,

	Цэлгэр баян Алтайн, цээлхэн суга руу авирч,

	Хаван Ханасыг даган, ногоон хөндийнүүдэд гарч,

	Хавтай чөлөөтэй амьдардаг цаг ч бас байсан...

	 

	Иртышийн тасхийм өвлийг, өнтэй давсан жил,

	Эмийн таван төрөлтэй, өвс нь халиурсан зусланд,

	Зүг бүрээс нүүж, айл ярайн буугаад

	Зүрх сэтгэлийнхээ үгсийг, хөөрч хуучлахыг сонссоон.

	 

	Шил хээр нутгийн, цэлийм сэлүүхэн дэвсгүүдийн

	Шинэхэн магнаг хөнжил шиг, үзэсгэлэн хээнцэр дэнжид

	Гудиггүй баячууд нь ялгарч, нүүдэллэн очсон хойноо,

	Гунжин ингэ ботголов гэж, хаврын учралаа ярихуйяа

	 

	Тарчиг хавар цагийн, танайхны сонин тэр бол

	Тансаг зусланд буусаар, манай үзсэн сонин гэвэл,

	Дааган гүү унагалж, үзээгүй юмаа үзлээ,

	Далай жаргал эдлэх, даамай учрал бүрдэв гэнэ.

	 

	Хүйтэн шилийн бух шиг, баячууд нь тэгж явахад

	Нойтон ядуу хэсэг нь, өвөлжөөнөөс дөнгөж ховхроод,

	Булаг шандын усыг, боож газраа услаад,

	Будаа тариа тарих гэж хөдөө гадаа гандана.

	 

	Хөшүүн хойрго алхаатай, хоёр бух холбоод,

	Хүнд анжис зүүж, хүч хөвчлөн дагахдаа,

	Хахир хаврын өл нь, бор гурилын зутан,

	Хар хөлсөө цутгасны, хайрын нь хариу хол!

	 

	Тартагтаа тултал зүтгэж, жаахан тариа таривал

	Тавгийн гурилтай болох гэж зунжин түүнийг додомдоно.

	Бүгчим халуунд манарч, нэгэн зовлон үзэхэд,

	Булай шумуулд бариулж, нөгөө зовлон давхацна.

	 

	Ангаж цангаж мэтгэсээр, өчүүхэн тариа ургуулж,

	Ашгүй намар түүнийгээ, хурааж цайруулж байтал,

	Лам бурханд өргөх, цав манзын нэртэй,

	Лайтай шумуулаас ялгаагүй, бас нэг шумуул босно.

	 

	Ихэс дээдэс гэдэг маань эрээгээ барсан амьтад,

	Идэх залгих шуналаар, хэзээд хорхойтож явна,

	Зуны шумуулд сорогдож, ясан хэдрэг болчихсон,

	Хүний ганц морийг ч, залгихдаа хоолой нь үл торно.

	 

	Өег цатгалан явах, ганц өдрийг ядууст,

	Өндөр хөх тэнгэр өршөөж ивээж байсан уу?

	Ганц үнээ байвал, өвлийн идшинд төхөөрчхөөд,

	Өнчин тугалыг нь харин ногайд1 үлдээдэг байв.

	 

	Өвсний толгойд өглөөгүүр, шүүдэр бөнжгөнөж байдаг,

	Өрвөгөр намрын сэрүүхэнд, хөөрхий зарим ядуусын,

	Өв хөрөнгө нь болсон чөдрийн ганцыг нь салгаж,

	Өртөө улааны алба гээд, хиа тахрууд давхилдана.

	 

	Ял янхнаас айж, хөл дүйдэг ганц морио,

	Яая гэх вэ, хөөрхийс минь, хазаар мултлан өгөхөд,

	Хоол хүнсний татварт, таартай тариагаа булаалгаад,

	Хоосон ганьхран хоцорсон, саарал тариачныг харсаан.

	 

	Навсгар гэрийн нь дээврээр, уулын салхи наадаж,

	Нэвсгэр хувцастай борчуул, бөмбөрөн чичирч байхад

	Хаяагаар гартал овоолсон, агуурс хөмрөгөө харамлан

	Халуун гэрийн мухарт, баяд ноёд уухилна.

	 

	Хагацал зовлонгийн нулимс, ардын нүднээс салахгүй,

	Хатуу хар чулуу, олны цээжийг дарж,

	Өшөө хорслын үгийг, өөр хоорондоо хүүрнэж,

	Өнгөрөх цагийн аясыг, даган гэлдэрч явлаа.

	 

	Нурууныхаа чилээг гартал, тэнийх өдөр ирэх үү?

	Нууж нөөсөн зовлонгоо мартах цаг байх уу?

	Зуны наранд дураар, ээх өдөр ирэх үү?

	Зуслан сайхан нутагтаа, сэтгэл төвшин амьдрах уу?

	 

	Ноёд баядын малыг, нохой шиг үнэнч дагаж,

	Нойр хоолоо гээж, үхэн хатан маллаад,

	Сард шүдлэн ямаа, хөлс хүчинд нь авдаг,

	Саар цагийн сүүлийг үзэх өдөр байна уу?

	 

	Эрвийж сэрвийсэн ярианд, хужрын мал шиг хошуурч

	Эрээн мэрээн юманд, нүд алдан шунахайрч,

	Зальхай хятадын өрөнд, шар ногттой морио2

	Аймхай юм шиг өгсөөр, казах эрдэмгүй хоцорлоо.

	 

	Казахын шунахай баячууд, ардын нурууг зайдалж,

	Хятадын сувдаг худалдаачидтай, хошуу холбон сүүхийдэж,

	Авах залгих юм руу, махчин шувуу шиг дайрч

	Ард олныг мөлжих, аргыг олох нь адтай.

	 

	Хүний шунаг сэтгэл, хэмжээгээ алдаад ирвэл,

	Гүн худаг руу ч, харайн орохоос буцахгүй,

	Ашиг хишиг горьдон салхи залгин давхигч

	Аймшигт бийнүүд3 хашхиралдахад, толгойн үс арзайна.

	 

	Алба татвар авах шалтаг аяндаа ургаж,

	Ард олныг хоослон, дур мэдэн торгож,

	Алтай уулын өвөрт, эгэл харц түмэн,

	Амь зуух гэгч, буман бэрхтэй боллоо.

	 

	Эцэг эхийн өвөр шиг, ээлтэй дулаан Алтай минь,

	Эр биеийг өсгөсөн, элгэн онгон нутаг минь,

	Удам судраар нутагласан, унаган эзэд бидэндээ,

	Уужим өрөвч сэтгэлээ, нээн ивээх ч үгүй нь ээ!

	 

	Ширүүн догшин шуурга, хүч нэмэн шуурч,

	Сав ертөнцийн улирал, саарал хямралд зуурч,

	Эзэрхэг Манжийн хаан, өндөр ширээнээс гулдарч

	Эдүгээ монгол газар, автономит засаг тогтов.

	 

	Баруун хойд зүгт, ялсан их салхины,

	Баясгалант сайхан үлээлт, Алтайг өвөрлөн ирж,

	Барлаг ядуу олон, тэр зүг ширтэнхэн,

	Баяртай бэлэгтэй чимээ, зүрх даран чагнав.

	 

	Октябрийн улаан дөлнөөс, цөс хагартал зазгадсан,

	Орог саарал дээрэмчид, оготор сүүлээ хавчаад,

	Орох орон эрэн, Алтайг бараадан ирэв.

	Орон нутгийг минь гишгэчин, хүн ардыг цочоов.

	 

	Алтайн амгалан нутагт ая дураар үүрлэсэн,

	Аанай хятадын цэрэг, цэрэвхийн бушуухан босов. 

	Түймэр мэт түйвээн ирсэн, цагаантныг амдан тосож

	Тулалдах тийм чадал, тэдэнд бас л дутаа ажээ.

	 

	Зугтаж ирсэн цагаантан, хоргодох орон олж,

	Зуун уулын цаана, амсхийх болохтойгоо зэрэг

	Өссөн төрсөн нутгийн минь, номой номхон олныг

	Өег амар орших, аргагүй болгож эхлэв. 

	 

	Ирсэн цагаантантай тулах, хүчин мөхсөө мэдээд,

	Эзгүй орхиж, Шар сүмийг, хятадын «эзэн» зугтлаа.

	Типэн гүн гэгдсэн, Калдай долоон цэрэгтэй,

	Хуйган гэдэг газар, харуул харж үлдлээ.

	 

	Калдайг, цагааны оргодол, жишимхийн харсан ч үгүй

	Хаанахын хэн гуай гэгч вэ? гэж асуусан ч үгүй

	Цагаан цэргийн авирлах нь, хонинд орсон чоно,

	Улаан цайн дээрэмдэх нь шийдсэн зэрлэг араатан.

	 

	Хан буурал Алтайд түмэн үрчлээ сууж,

	Цээл сайхан нутаг, хулгай дээрэмд өртөөд,

	Амь цөлбөн ирсэн, цагаантны ноён Октав,

	Аанай хуйганд харин, орд байшин бариулав.

	 

	Хүйтэн зэвсгийн хүчээр, хүн ардыг сүрдүүлж,

	Хэтэрхий эрх дарх, цагаантан ийнхүү олоход

	Шарыг үзэн шарвагч, хар Оспан харин,

	Сүүлээ чанга хавчаад, тэдний өмнө бэмбэгэнэв.

	 

	Ядрах зүдэхийн туйлаар, хүн ард эрсдэж,

	Ядарсан морь сүүлгүй, эцсэн тэмээ бөхгүй,

	Хайрт нутаг даяар, гайхаш тасран мэлтийж,

	Хар утаан манан, арилах янзгүй суунаглав.

	 

	Амь тээхийн эрхэнд, дүрвэсэн үймсэн олон,

	Арга чаргаа тасартал, уул агуй бараадахад,

	Уурласан Иртыш шаагин, зам хаан хясна,

	Улайрсан дээрэмчид шуугин, дээвэр туургыг нь тасчина.

	 

	Алтайн цаана манайхан, бүтэн жил хагас,

	Ариун цусаа асган, үйл тамаа цайлаа.

	Мал сүргийн байр, нүдэн үзтэл хонхойж,

	Манай ардын зовлон, нүдэн өмнө овоологдов.

	 

	Алийн болгон дайсанд муугаа үзүүлж суух вэ?

	Алтайд төрсөн хүнд, арга ухаан гэж бий.

	Царил хүрзнээс аваад, цахиур буу ч болов байна,

	Цадиггүй хар дайсантай үзье гээд хэдэн казах босов.

	 

	Харцага шонхрын зоригтой, эрийн тоо цөөдөж,

	Хар амиа хаацайлах хүний нь тоо олдоод,

	Хад уул түшиж, тэнэж мунаж явбал

	Харин аминд өлзийтэй гэж түмэнтээ нотлон бодно.

	 

	Эзгүй зэлүүд нутгийн, зэрлэг догшин араатан шиг,

	Эгээ л мэдэх чадахаараа, аашилж байсан цагаантныг

	Зугтсан мөрөөр нь мөшгөөд, улаан цэрэг ирлээ.

	Зовсон түмэн ард, магнай тэнийн угтлаа.

	 

	Хад уулыг нүргүүлсэн, хатуу тулалдаан болов.

	Хар дээрэмчид унаж, зарим нь хүүр болоход,

	Хагас голтой үлдсэн цөөн хэсэг нь амжиж

	Хаа тэртээ байдаг Ховд тийшээ хулжив.

	 

	Үеийн үед мартамгүй лай ланчиг учруулсан,

	Үхээрийн хар дайсны, бузар хөлөөс салгасан,

	Улаан орос улсын, ууган баатар хөвгүүдэд,

	Уур Алтай нутгийнхан, халуун хайраа өгөв. 

	 

	Алтай нутаг дахиад, аажмаар тайвширч эхлэв,

	Айл амьтан буцаж, хуучин бууриндаа буув,

	Аймшигт дайсны түйвээнийг, ард түмэн тэгж,

	Аажуу уужуу мартагнан, ая зүйгээ олтол,

	 

	Хар амиа хаацайлж, толгой даран зугтсан,

	Харь хятадын дээрэмчид, эргэн хүрч ирэв.

	Ирэх ирэхдээ тэд, эзэн дээдэс шиг ирэв,

	Иргэн олны толгой дээр ноён шиг гарч эхлэв.

	 

	Ард түмнийг мөлжих нь, адтай ширүүн болов,

	Авах идэхийн хойноос, амь тавин зүтгэв,

	Хотол олны зовлон, дахин сэргэж эхлэв,

	Ховдог араатны гараас, хэн салгах бол оо?

	 

	Хятадын харгисуудад дарлагдан, хэдэн жил өнгөрөв

	Хэрэг явдал ер нь яаж эргэх нь мэдэгдээгүй

	Хуурамч дүнгээн гарч, түмний толгойг эргүүлэв,

	Хутагт Мухамбедийн4 гарыг өндөр тэнгэрт өрөв.

	 

	Хозаняз гэдэг нэртэй, сартуул гарч ирэв.

	Хомхой хар дайсныг, ховх үлдэн хөөх юм болов,

	Гэвч тэр «баатрыг» хэн ч итгэж дэмжсэнгүй,

	Гэдрэг цохигдоод тэр, мухар нүхэнд шургав.

	 

	Хүчин чадал төгс, Касилин баатар гэгч

	Хөөрхий дүнгээн дундаас, бас гараад ирэв,

	Үймсэн мунгинасан олон, түүнийг сэмхэн ажив,

	Үнэндээ тэр Касилин тоос дэгдээж мэдэх эр!

	 

	Харийн хар хятадтай нэгэн хэсэг шөргөлдөөд

	Харших хэт цахиурын гал шиг гялбаад үзсэнээ,

	Шоргоолж адил язганасан дайсны олонд халшраад

	Шургаж аваад гэртээ, анир чимээ тасрав.

	 

	Дүнгээнээс «тодорсон баатрууд» тоос шиг замхарч,

	Тэнгэр өөд гараа өргүүлсэн, Мухамбед харин сэрж,

	Ырс Хырс хэмээгдсэн, дөрвөн ойрадыг дагуулан,

	Энх тунх байсан, эгэл олныг хөдөлгөв.

	 

	Хоймрыг авсан Ухиртэй, хойноос нь сэмхэн дагалаа,

	Хонгор залуу эрсийг, цэрэг эр болгон дагууллаа,

	Хятадын хараанд байсан Хар эр ч бас бослоо,

	Хэрэг зориг нь бүтэх эсэхийг, хэн яахин мэднэ.

	 

	Казах чантуу нийлээд, туг хиур хийсгэн,

	Харийн хар дайсантай, тэмцээд нэг үзтэл,

	Эр биесийг зовоож, энд тэнд үрэгдээд,

	Эд агуурсаа бүрэлгэж, элдэв зовлонд учрав.

	 

	Хамаг олныг эвлэлдүүлж, төмөр хүрээ болохгүй,

	Хатуу ширүүн тулалдаанд, хашир хянуур хөдлөхгүй

	Шар сүмийг бүслээд, галт сумаар шүршүүлж,

	Сандарч тэвдэхдээ тэд харсан зүгтээ дутаав.

	 

	Эрх чөлөөтэй амьдрах, төгс зорилго байхгүй,

	Эд хөрөнгө эргүүлдсэн, өчүүхэн тэмцлийн эцэст,

	Ырс гэдэг сүрхий нэртэй, идэт «баатар нь» үрэгдэж

	Ингээд тэдний зүтгэл, талын зэрэглээ шиг замхрав.

	 

	Алтайд бүгсэн цагаантны, үлдэгдэл бас өндийж,

	Ая эвийг тааруулж, хятадтай сэм хуйвалдаад,

	Ард түмнийг дарлах, хар хүчин бүрдэж,

	Ахиад л үймээн шуугиан, Алтай нутагт дэгдэв.

	 

	Хүний хайран амь, хөөрхий дэмий үрэгдэж,

	Хөрөнгө хогшил дэмий, хөсөр бутар сүйдэж,

	Эв түнжин хагарч, Дүнгээнийхэн амиа бодлоо,

	Хэсэг бусаг отгоор, казах урианхай саллаа.

	 

	Амь биеэ бөөцийлөн, хүн ард үймж,

	Агуй уул өөд дахин, аврал эрэн зүтгэхэд,

	Ахуй нутаг харлан, адуу мал унгалдан,

	Асарч тэжээсэн ноход, нутаг сахин гасална.

	 

	Их Алтай нутаг маань дахин хөлд дэвсэгдэж, 

	Эвий хайртай олон минь, бүүр гайхаш тасарч,

	Харийн хар дайсныг, дэмий занан зүхнэ,

	Холын зальхай цагаантныг хорсон гомдон ярина.

	 

	Хар, улаан Иван, газар сайгүй тарж,

	Хардаж сэрдэж байх нь, учир тоймгүй болж,

	Казахын зусар баяд, тэдэнд тал засаж

	Харин нутаг орноо хувааж хүлхэхээр шийдэв.

	 

	Унасан цагаан хааны, уулгалж ирсэн дээрэмчид,

	Уул хадаар бүгсэн, хүн ардыг намнана.

	Хурдан мырыш5 буутай, онохдоо ч мэргэн тэд,

	Хайрлах энэрэх сэтгэлгүй, шулуундаа гарсан алуурчид!

	 

	Зенков гэгч тэрслүүд, дүрвэсэн цагаантны толгой

	Казах хүйстэй бүхнийг, толгой дараалан хяргах гэнэ

	Алтай минь буурал болтлоо дүнсийсэн энэ хугацаанд,

	Ай бурхан тэнгэр минь, ийм юм ер үзсэн үү?

	 

	Бут дэрсний туулай шиг, бүгж нуугдсан цагаантан,

	Буцаж хурж цуглаад, Келтекейд хурж хориглов.

	Энэ уул байц хавцгай ихтэй, нууц нөмөртэй,

	Этгээд дайсан тэгж, газрын бартааг түшив.

	 

	Тэр уулын наахантай Хоргай тас уул байдаг

	Тэндээс нутгийн айлууд дүрвэж үргэн хөдлөхөд,

	Хар нутгийг сахиж, ганц нохой шиг үлдэн,

	Хахир Абен баяных торойн хоцрох нь тэр!

	 

	Хоргай тас ууланд, Абен баян үлдээд,

	Хомхой цагаантны үлдэгдэлтэй хаяа хатган өвөлжив.

	Харийн хар элэгтэнтэй, санаа юугаа нийлүүлж,

	Казахын зарим баяд зүсээ хувиргаж л байлаа.

	 

	Ижил сүргээсээ хулжиж, салж сарнисан гөрөөс шиг,

	Энд тэнд явсан, ганц нэгэн хүнийг ч

	Нүгэлт цагаантны дээрэмчид буудаж хороогоод болдоггүй,

	Нүгэл хилэнцдээ цаддаггүй, юутай хар бузрууд вэ?

	 

	Хаврын эхэн сарын, тэргүүн өдөр гарахаар нь

	Хадан дээр гарч хойма6 босгоод буцаж явсан

	Жолден гэдэг эрийг цагаантан буудаж унагаад

	Золгүй хөөрхий эхээр нь тохуу тоглоом хийв.

	 

	Цаг улирал дулаарч, цас мөс хайлахад

	Цагийн сайхан ирж, хавар тэгээд эхэлтэл,

	Цагаантны буу сэрэлзэж, олныг дахин түгшүүлтэл,

	Чадлаараа та нартай үзнэ гээд Улхайхүү ууланд авирав.

	 

	Абен баян тэгтэл үнхэлцэг хагартал чарлаж,

	Аанай Улхайхүүг буцаж ир! гэж учирлан гуйв.

	Зенков ноён ч Улхайд шүд зуун зэвүүрхэж

	Зэрлэг суманд чамайг өртөхийг чинь үзнэ гэв.

	 

	Айл саахалтын хүмүүсийг цагаантан гэнэт цуглуулж,

	Аль вэ, нуусан зэвсгээ, нааш гаргаж ир! гэв.

	Гэмгүй номхон олны айж хэлмэгдсэнийг яана,

	Гэр орондоо тэд минь, юугаа ч нууж дарах ажээ.

	 

	Хавь орчмын айлуудыг гэр дараалан нэгжив.

	Харин тэд юу ч олоогүй ирсэн нь үнэнтэй,

	Жолден хүүг минь та нар, зүгээр байхад нь буудаж

	Зовлон өнчрөл учруулав гэж эх нь хүлэгтэй чарлав.

	 

	Эрэгтэйчүүдийг нэг ч үлдээлгүй, ялган тууж одов.

	Эхнэр хүүхэд, эхчүүд, эхэр татан гаслав.

	Уур аагийг нь дарж, гал цогийг нь унтрааж

	Учир зүйг нь оллоо гэж цагаантан бах тав болов.

	 

	Ай хайрт уншигч аа! Алтай манай нутагт

	Ах чинь бага байхдаа, аюултай ийм цагийг

	Алд биеэр эдэлж, алаг нүдээрээ үзлээ,

	Аюулхай цээжийг холгосон хар чулуу шиг байлаа.

	 

	Аяга халуун цайгаа, тавьж суугаад уух

	Амраг хоёр хайртан, сэтгэл төвшин учрах,

	Амар сайхан цаг, ер олдохоо больж,

	Алтай их нутаг минь мэл гайхширан хөхөрсөн.

	 

	Тэр цагийн явдал тэмдгэрэн одоо торойно

	Тэмдэглэн үлдээхийг мэрийн, ах нь эвлүүлж ядна, 

	Алтайн цаадах үймээн, төгсөж намжаагүй үеийг,

	Ангир Балхиягийн явдлаар, үргэлжлэн өгүүлж үзэх үү

	 

	 

	БАЛХИЯ

	Эх болсон буурлуудын, элэг зүрхийг эмтэлж,

	Эхнэр хань бологсдын, хайрын сэтгэлийг хатааж,

	Энхрий нялх үрсийн, өнчрөлийн дууг хадааж,

	Эргэн тойрны орчлонг, хар үхлээр цочоож,

	 

	Түрүүчийн ялган туусан, хөөрхий эрэгтэй хүмүүсийг,

	Тэртээ тэнд харлагч, Келтекей уулнаа аваачлаа.

	«Чавганц цүнхээл» эргүүлэг рүү хосоор нь холбон түлхлээ,

	Цавчим жалгын цээл махчин загас шиг залгив.

	 

	Араатан дайсны гарт, алтан амиа алдахдаа,

	Алдарт казах эрийн, хатан зоригийг илчлэн,

	Эрэлхгээр тэднийг үрэгдэхийг, эцгийгээ бараадан гүйсэн,

	Энхрий охин Балхия, эрэг дороос харжээ.

	 

	Даль жигүүрээсээ салсан, эрэлхэг хүрэн бүргэд,

	Дархан тэнгэрийн өндрөөс, гутан хийсэхийн адил,

	Даамай зоригт тэднийгээ, давлагаан дунд хөвөлзөж,

	Далд орон ортол нь эх нутаг нь харуулджээ.

	 

	Цалгих урсгал дунд, торолзон одсон тэднийгээ,

	Залгисан амьтны нь амнаас, салган авах гэсэн шиг,

	Өнчрөн үлдсэн олон нь даган орох гэж дайран,

	Өмгөөлж хамгаалсан бусдыгаа, яаж зовоосон гэнэ дээ.

	 

	Хан буурал аав аа! гэж, хайрт охин Балхия

	Хашхирч нэг үзсэнээ хажуугийн эрэг рүү гүйв.

	Эвхэрсэн ногоон ус руу, гялсхийх ганцхан хоромд

	Дэвхрэн ороход нь түүнийг, нэг эмэгтэй гаргав.

	 

	Тэр охины амийг, тэмцэн аварсан эмэгтэй нь,

	Тэнгэр бурхнаас заяасан, шидэт хүн бусаа,

	Келтекейгээр тэнэж явсан, жирийн нэг бүсгүй,

	Ханиа үймээнд алдсан, бэлэвсэн Кулей билээ.

	 

	Уснаас гаргасан Балхия нь, бас өнчин хөөрхий,

	Ухаан мэдээ орохгүй, хүмүүс дэмий үймнэ.

	Арван гуравтай охины, амь нь аврагдаад зайлуул,

	Алсын замд түүний, гараас нь хэн хөтлөх бол!

	 

	Наран жаргах дөхөж, мөргөл эхлэх үеэр,

	Нялх балчир Балхия, ухаан орж сэргэв,

	Цас шиг цагаан царайд нь инээвхийлэх тэмдэг тодров.

	Мөс шиг хүйтэн бие нь бүлээ дааварлаж эхлэв.

	 

	Жилийн дөрвөн улиралд, Шарбулагийг тойрон нутагладаг

	Жирийн малчин ардын хөөрхий охин Балхия,

	Кекей мэргэн гэдэг, ганц ахтай байжээ,

	Хөгшин буурал эцэгтээ наран саран нь байжээ.

	 

	Аав ах хоёроосоо, гэнэтхэн ингэж хагацаад,

	Алтан дэлхий дээр, өнчин ганцаар үлдэнэ гэж,

	Хөөрхий энэ охин хүний урамд зүүдэлсэн үү?

	Хөнөөлт хар дайснаас, өшөөг хэрхэн авах вэ?

	 

	Хосгүй ачит эжийгээсээ, таван настайдаа өнчирсөн,

	Хонгор бяцхан Балхияд түшиг өмөг ч алга,

	Аав нь багад нь түүнийг, айлаар дагуулж тэжээв.

	Ах дүүгийн халамжид, хүний зэрэгт хүргэжээ.

	 

	Шарбулагийн хар усыг, сан болгон боож,

	Сав эргийг нь түшиж тариа будаа тарьж,

	Арван хар амиараа, хэд гурван бодтой,

	Арай дөмөг амьдарсан, нэгэн үе ч байжээ.

	 

	Нутгийн зарим оросуудад, өд ноолуур худалдах гэж

	Өөрийн ганц ах нь, ууланд сойр хөөцөлддөг сөн,

	Ахыг нь тэгж тэнэхэд, хамжаа дэмжээ нь юу байв аа гэвэл

	Алд хүрэхгүй богинохон, цахиур буу л байжээ.

	 

	Нарны илч шиг ивээлтэй, настай буурал эцэг,

	Нарсны сүүдэр шиг нөмөртэй настын ганц ах

	Энэ хоёроосоо хагацсан, хөөрхий Балхия охинд

	Эдүгээ хэн түшиг болохыг, та бүхэн мэднэ үү?

	 

	Хүн хэмээх ховорхон биеийг хорвоод олж мэндлэхэд

	Хүнд хэцүү зовлон тохиолдох цаг бас байдаг ажээ,

	Амийг нь аварсан Кулей, эх нь болох ерөөлтэй санж,

	Амраг бяцхан Балхия, охин нь болох хувьтай санж.

	 

	Төрсөн нутгийг нь түйвээсэн түрэмгий дайснаас зугтаж

	Тэр хоёр явсаар, бартаат ууланд гарав,

	Харанхуй шөнийн авиа тэр хоёрыг цочооно,

	Хар нутгийн ноход, улин хуцаж айлгана.

	 

	Өлсөх цангахын хэцүүг өөрийн эрхгүй амсаж,

	Өдөр шөнөгүй тэнэсээр, өлзийтэй гэсэн газраа хоноглоно,

	Үймээний хөлд унасан үхдэл хүүр босох шиг,

	Үл тайлагдах сэжиг, үргэлж сүүдэр адил дагана.

	 

	Хаа хүрэхийг мэдэхгүй, хад уулыг дамжин,

	Хаяж нүүсэн олны, мөрийг даган хөөвч

	Учрах туслах хүн, өдрийн од шиг ховор,

	Ус ихтэй гол хааж боож зовооно.

	 

	Өндөр хөх тэнгэрт, өргөөгүй ерөөл алга,

	Өршөөл ивээл эрж, хүсээгүй хүсэл ч алга,

	Амь алдах шахсаар, өнөө голыг гатлав,

	Аль зүг явахыг, алтан зам дагуулав,

	 

	Дөнгөж өнгөрсөн шөнө, дайсны хөлд дахин орж,

	Дүрвэх зугтахын эрхэнд, сав санхтай нь хаясан,

	Тос идээ, цэгээ зөндөө юм дайралдахад

	Тэр хоёр айсаар, гол зогоож авлаа.

	 

	Савтай цэгээнээс тэд, хэчнээхэн уух билээ,

	Ууттай идээнээс тэд, хэчнээхнийг тээх билээ,

	Ямар ч атугай замын хүнстэй болоод хоёул,

	Яарч дүрвэж нүүгсдийн халуун мөрийг хөөв.

	 

	Мунгинаж зүтгэсээр хэц хяр дээр гарлаа,

	Мундаг том овоо тэнд, ноён мэт сүглийнэ,

	Айлууд үдлээд явсан, тулганы чулуу байна,

	Аяга ундаа хийсэн, ор мөр ч тодхон байна.

	 

	Нүүдэлчдийн мөр мөн л цааш нь жирийн одлоо.

	Нүднийхээ нулимсыг арчаад, бас л хөөн дагалаа.

	Түлээ нь тос нүнжиг, өвс нь өн шимтэй,

	Тийм энх нутаг, тэр хоёрыг тосоод авах шиг.

	 

	Халуун наранд шарагдсаар нүүр ам хагарлаа,

	Хөлийн улнаас янгинаж, халуу дүйн эмзэглэнэ.

	Хөтөл гүвээ давах нь, уул шил шиг болов,

	Хүн амьтны барааг хэзээ харахыг мэдэхгүй!

	 

	Гай зовлонгоос зугтаж, амар жимрийг мөрөөдөн,

	Гайхаш тасран явсаар, нэгэн уулнаа ирлээ,

	Гурван хоног хэвтэж, дөрвөн хоног яваад,

	Голтой мэнд л хоёулаа, казах айлд ирлээ.

	 

	Барлаг хоёр зүтгэсээр, захын гэрт хүрэхүйеэ,

	Барвагар том хүн, зэрэгцэн ирж буулаа,

	Зарц, хиа гүйж бавгар сахалтыг угтлаа,

	Замын хоёр бүсгүйг, хүн ч гэж харсангүй.

	 

	Хөөрхий эх үр хоёр, босгоны тэнд бүлтэлзэнэ,

	Хөлхөх амьтны хөл, тасрах шинж алга,

	Үүд өргүүлэн орсон, бавгар сахалт харин,

	Энэ бүсгүйн охиныг над!.. гэж гэрийн эзэнд шивгэнэв.

	 

	— Хувьтай хүндээ дээдэс хэнийгээ өгөхөө мэднэ.

	Гурдаас7 минь битгий яар! гэж гэрийн эзэн өгүүлэхэд

	Аяа энэ жилдээ бид, эм хүний нулимс үзэх нь ээ

	Алтайгаас эмс охид дүрвэсэн гөрөөс шиг ирж байна гэв.

	 

	Тэнэж мунаж ирсэн, тэр хөөрхий хоёрыг

	Тэнгэрийн урамд нигүүлсэх, хүн ер гарахгүй,

	Хоёр зөнөг өвгөн, наргин үг хаялцахад

	Холоос яваа Кулейн зүрх, хутга орсон мэт өвдөнө.

	 

	Тэнгэрийн хаяа энүүхэнд гэж ой тойнд бодоод,

	Тэнд хүрсэн цагт, сайныг үзнэ гэж итгэсэн, 

	Эх охин хоёрын, хөөсөн замын үзүүр,

	Энэхүү баяны хаяанд, зарц болоод дуусах нь уу?

	 

	Нутгийнхан тэр баяныг, Саранбай гэж хүндэлнэ,

	Нударгатай баян болоод ч, зургаан эхнэр авсан гэлцэнэ.

	Гэвч хүнээс малд илүү хайртай Саранбай,

	Хөгшин буурай болтлоо, хүний сайхныг мэдээгүй гэнэ.

	 

	Саранбайн удаалан суусан, зургаан залуу авгайн

	Зарим нь хөөрхий үхэж, зарим нь орхин явсан гэнэ.

	Багаасаа үр хүүхэд үзээгүй, хуурай тэр баян,

	Булдырыга гэдэг ган тохал8 хатантай үлджээ.

	 

	Аманцар дээрэнгүй зантай, атигар Булдырыга авхайтан

	Аягүй хар санаатай, аюултай ганц нударгатай,

	Айл саахалтынхандаа харамч, алив хүсэл нь зарах,

	Амьсгаа нь тарчиг богино, яг л хаврын хавсарга!

	 

	Энэ баяны эхнэрүүдээс, ганц хүүхэд төрүүлснээрээ

	Эрх танхил тохал гэж, Булдырыга өргөмжлөгдсөн байна

	Хуншгүй зантай өссөн, ганц тэр хүү нь бас,

	Хурган хуц шиг агдгар, эв хавгүй биетэй гэнэ.

	 

	Эцгийн голомтыг сахисан, эр хүйстэй ганц хүү нь

	Эрх Гуандага гэдэг нэрийг авсан нь бас учиртай

	Гуандагыг бага залууд нь хоёр эхнэртэй болгожээ.

	Гэвч шунахай хүсэл нь, өлсгөлөн бүргэд шиг өрвөлзөнө

	 

	Өнгөтэй царайтай харагдсан, бүсгүй бүхний араас,

	Өөдгүй эрх хав шиг, самбаганан сэгсэлзэж гүйсээр

	Анхны хоёр авгайгаа, Гуандага хөөгөөд явуулсан,

	Айл гэр үймүүлсэн, сэмбэлзүүр зан нь дарагдаагүй.

	 

	Хаяа хатгасан айлын, үүд татах завгүй хийх,

	Хар бор ажил, Кулей бүсгүйд тохогдож,

	Сааль сүү саах, нэгэн ажлыг барвал,

	Шар ээзгий буцалгах, дараах ажил хүлээнэ.

	 

	Үдэш шөнө болж, хүн амьтан унтахад,

	Утас ээрэх ажил, хөөрхий Кулейг хүлээнэ,

	Нурууны чилээг гаргах зав зайгүй хөдлөхөд,

	Гял хар гэзгэнд нь буурал үс сэмхэн мөлхөнө.

	 

	Санаа бодол үймрэн, ухаан мэдрэл ядарсаар,

	Сэхээгүй их ажил, хамаг чадлыг нь шимсээр,

	Нэг жилийн дараа Кулей нас барж,

	Нялх хонгор Балхиягийн элэг дахин өмрөв.

	 

	Асрагч эхийн үйлийг, ангир Балхия залгав,

	Аж амьдралаа тэр, толгойгоороо даах болов.

	Урагдсан өжирсөн хувцсаар, булбарай биеэ халхлан,

	Ус авч орвол, үнс барьж гарсаар...

	 

	Баяны гэрийн хаяанд, тэжээвэр амьтан шиг бүлтэлзэнэ.

	Бараан шөнийг барвал, баргар өдөр залгасаар,

	Арван таван настай, арай чуу гэж учрахад,

	Адайр хар баянаас, авсан хишиг юу вэ?

	 

	Баргар сахалтай Саранбай, Балхааш9 гэж бандалзана,

	Балмад зантай Тохал, амны хараалаар бувтнана,

	Мөсөн чихэр эхнэрээсээ, хөгшин баян хулгайлж,

	Миний хайрт хонгор гээд Балхия-д атгуулах гэнэ.

	 

	Хатуу хахир ажилдаа, голгүй юм шиг зүтгүүлж,

	Хайрлах өрөвдөх гэдгийг, нэг ч үзүүлээгүй мөртөө,

	Саруул хорвоог бүхлээр нь, өмнө нь тавихаар амлах нь

	Сохор зоос ч өгдөггүй баяны ясыг харуулна.

	Асман хуц шиг балбалзан, арзгар хүү нь марзганаж,

	Аманд орсон үгээр, зүрх хатгалтал бурж,

	Хээр гадаа дайралдвал, улаан галзуу довтлох гээд,

	Хөөрхий Балхия охин, амьдрахуйяа аймшигтай болов.

	Аавтай болов гэсэн чинь, адын чөтгөртэй уулзаж,

	Ахтай болов гэсэн чинь, албин шуламтай учирч,

	Эцэг хүүгийн доромжлол, ээлжээр түүнийг дарж,

	Элэг зүрхэндээ Балхия, эдгэршгүй шарх олов.

	 

	Өвдөг эрүү нь нийлсэн, өвгөн баян үрчийн

	Өр зүрхний минь баясгалан, эхнэр минь болооч гэж

	Тохал эхнэрээ эзгүйчилж, сахлаа чирэн мөлхөх нь

	Торомгор жаахан Балхия-д аюул, аюул... аймшиг!

	 

	Энэ бузар шившгийг хөх тэнгэр хараасай

	Энэ шиг гутамшигт юм, ариун дэлхийд байна уу?

	Хувхай саарал баяныг, хурган хуц шиг хүүтэй нь,

	Хурмаст тэнгэр нэгмөсөн ниргээд хайралдаг ч болоосой

	 

	Ялзарсан хамхуул шиг булай, үхээр муу зөнөгт,

	Энэхэн биеэ яасан ч элэг доог болгохгүй сэн,

	Ямар гай тохиолдовч, энэ биеэр туулна гэж,

	Ялгуум хатуу зоригоор, Балхия биеэ чимэглэв.

	 

	Амьд явахад үзэх юм, алтан дэлхийг мөн их ээ!

	Амь алдаж болох юм, алхам бүрд байдаг аа!

	Эцэг эх хоёр гэдэг, авралын орон байсан санж,

	Энэрч хайрлахын дээд өмөг түшиг байжээ.

	 

	Гэгээн нартай өдөр, хиртэй хувцсан дотроо зовно,

	Цэгээн сартай шөнө, сэрүүн хучлагадаа уйлна,

	Хар элэгтэй баянаас, хагацах өдөр байна уу?

	Хаа нэгтэй газраас, аврах хүн ирнэ үү?

	 

	Тунгалаг сайхан царайд, гунигийн будан тодорно,

	Дотор сэтгэлийг дандаа, халуун гал төөнөнө,

	Уур хилэн цээжийг дэлбэ татахыг шахна,

	Ужиг өвчин олж орноос өндийхгүй боллоо.

	 

	Сунасан хүйтэн өвөл, сулжирч цааш харав,

	Сунагар урт өдөр, түүнийг орлон ирэв,

	Маанаг тэнэг болсон шиг мансуурч дүйсэн Балхия

	Мал сүрэг бараадаж уул хадаар тэнэнэ.

	 

	Хуншгүй Саранбайн торноос, мултрах арга байна уу?

	Хувхай баяныг царайчлахгүй, амь зуух цаг ирнэ үү?

	Охин Балхия өвдлөө, онож эдгээж өгөхийг

	Оточ домч мэргэдээ баян мэхэлзэн гуйлаа.

	 

	Сэтгэл онгойх үгийг, хэлэх хүн ховорхон,

	Сэргэн баясах тоглоом ч, насанд ер олдохгүй,

	Орой өглөөд гадаалж, алсын замыг ширтэх нь,

	Орон нутгаа үгүйлсэн, гүймэл мал шиг санагдана.

	 

	Энэ хүүхний өвчин, энгийн ч биш, эгзэгтэй,

	Этгээд юм үзэх нь гэж хөгшин баян сэрдлээ,

	Хойно урдаас дайсан довтолж айсуй мэт санаж

	Хот хүрээгээ харин, харуул зэсүүлтэй болголоо,

	 

	Баяны гэр Балхияд, бүгчим авс шиг хүйтэн,

	Хаяаны айлууд Балхияг зовон зүдэж буйг мэднэ.

	Үхэл амьдрал хоёрын, аль таарсан түлхүүрээр

	Өөрийн замыг олохоор, Балхия шийдэж эхэллээ.

	 

	Өд сөд нь гүйцэж үүрээсээ нисэхээр зэхсэн

	Эрмэг бүргэдийн ангаахай шиг Балхияг орхиж

	Тэнд бас өнчирч үлдсэн, нэг хүүтэй танилцахыг

	Түмэн уншигч та нараасаа, өвгөн ах нь гуйя!

	 

	 

	ДОСЫМБЕК

	Үеийн үеэс Алтайнхаа нөмөр сугыг бараадаж

	Үрийн үргэлжид нутагласаар өдий оныг өнгөрөөхөд

	Казахын ард олны, үзсэн зовлонгийн үрчлээ,

	Хан Алтайн үрчлээнээс хэчнээн олныг хэн мэднэ

	 

	Үймээний жилүүдийн тоосонд, зургаахан настай дайрагдаж,

	Үлэмжийн хайртай аав, ээжээ, дайсны хөлд гишгүүлж,

	Үнсэнд хаягдсан шалз шиг өнчирсөн үрсийн нэг нь

	Үүдтэй бүхнийг татсан бяцхан Досымбек билээ.

	 

	Тогооны хусам горьдсон тэжээвэр нохой шиг сэртэлзэн

	Тэнд эндхийн айлын үүд сэвэлзүүлэн онголзуулж

	Идэх уухаасаа илүүчилсэн хүний царайг харахдаа

	Эевэргүү алаг нүдээрээ инээж шагнана, Досымбек хүү!

	 

	Аашилж загнасан хүнийг муу муухай гэж бодно,

	Аль вэ, нааш ир гэснийг нь аав ээж мэт санана,

	Наадаж тоглосон хүүхдийг, найз нөхөр минь гэнэ,

	Дээрэлхэж шоглосон жаалуудад дэмий хөөрхий минь гомдоно.

	 

	Цийлгэнүүр жавар үлээвэл, борхон хацрыг нь долооно,

	Гүйлгэнүүр манан татвал боролдой бие нь дулаацна

	Далдын хар малгай шиг навсгар хар малгай

	Тахлай бяцхан биед нь нэмэрлэх ганц халхавч.

	 

	Айл айлын үүдийг хэсэн татаж явахад

	Авай эвий гэх, сайхан буурлууд ч үзэгдэнэ,

	Муу ёрын лүд, «мухар малгай л байна»

	Мөд нүднээ үзэгдэхгүй, холын хол тонил л гэнэ.

	 

	Эрдэнэт хүний биеийг олж нэгнээ төрсөн,

	Эр хүн гэдэг чинь элс шороонд дарагдахгүй,

	Сар жилийг элээсээр, Досымбек ес хүрлээ.

	Санаа муут Канайн хурганы эзэн боллоо.

	 

	Бул хар чулуу гэж нутгийнхан Канайг нэрлэнэ,

	Бузар хар нохойдоо, хүнээс илүү хайртай гэнэ.

	Араатан чоно барьдаг анч сайн нохой минь гээд

	Аягатай хоолоо хуваалцдаг гэж айл саахалтынхан хүүрнэнэ.

	 

	Тохал эхнэрийн нь үг, түүнд бурхны зарлиг,

	Чухам тэр нь юу гэвэл баян ангалзан бөхөлзөнө.

	Хүний үнэргүй амьтан, газар сайгүй дайралдана.

	Хүний сайхан сэтгэлийг эрээд хаанаас олох вэ?

	 

	Жудаггүй эхнэр Тохал жийтганасан гүйлгэнүүр нүдтэй

	Жив хов хөөцөлдөхдөө, жигтэй сурмагийг нь яана.

	Хургачин хүү Досымбекийг хөөрхий гэсэн удаагүй,

	Хорвоогийн ээжид заяадаг ариун сэтгэлээ яачих аа вэ?

	 

	Таван жил Досымбек, хонь хурга дагалаа,

	Даага унаж үзвэл, шувуу унасан шиг санагдана.

	Малын хөл доголбол, Досымбек л цохисон гэнэ,

	Баяны гөрмөл ташуур, толгой дээгүүр эргэлдэнэ.

	 

	Баяны ташуурын товчноос, толгой мэнд салж,

	Бас нэг айлын малын захад гарлаа. 

	Хурим найр болбол эргэлдэх нас боллоо,

	Хуур дуу хосолбол хоргодох цаг ирлээ.

	 

	Ухаан бодлоор Досымбек, ухархан ч хүү биш

	Уужим холч харц, түүний нүүрэнд гялалзана,

	Хургачин хоньчин байснаа, адуучин бугуйлч боллоо.

	Хонгор сүндэр уулын, эрэлхэг жигит гэгдлээ.

	 

	Алтайн боохой адтай ч адууч Досымбекийг хуурахгүй

	Арван найман нас гэдэг идэр гурван ес гэсэн үг,

	Хулан тахийг гүйцдэг, хурдан сум гэж гайхагдсан,

	Хулгиа дэлтэй хөлгийг нь хөлөглөж үзсэн ч бий

	 

	Тохмын ором байгааг баян гярхайлан мэдээд,

	Толгой мөрөн дээр байхдаа чамд зайдлуулахгүй гээд

	Бас л Досымбекийг адалж тууж хөөх гэлээ

	Бадарч шиг тэнэх зам, цааш нь хөтлөх шахлаа.

	 

	Адуу маллах гэдэг, аз хийморьтой ажил юм,

	Адуунд даанч хоргодоод, Досымбек биеэ барилаа,

	Хоол хороов гэж, Тохал хатан хямсалзах нь

	Хон хэрээ тагшихаас, хорон зэвүүн санагдана.

	 

	Жороо хурдан морийг, бахаа ханатал сэлгэлээ

	Зол баяр гэгч, энэ мөн гэж бодлоо, тэр

	Жил хагас өнгөрөхөд баяны гар эс сарвайвч

	Жишим ч үгүй орхиод, замаа Досымбек хөөлөө

	 

	Нутгийн ноёд баяд, холбоо сүлбээ сайтай

	Отгийн ахлагч нар гэдэг, заль сүйхээ шидтэй,

	Айсан муу нохойд, айлгасан нохой нь сүртэй шиг

	Аль номхон ядуусыг, ацаггүй тэд мөлжинө.

	 

	Ямар замаар явбал, хүн төрхөө алдахгүй сэн бол,

	Ямар ажил хийвэл, амь зуулгад хэрэгтэй сэн бол,

	Олон салаа замаас, оньтойг нь шилэн хайсаар

	Олж сурсан нь Досымбект, үсэг бичиг болов.

	 

	Он жилийн дээс, чийлрэх зангилаагүй хөвсөөр,

	Олны тоосон дунд, Досымбек хүү хутгалдсаар,

	Ид хорин нэгтэй эрийн цээнд хүрлээ.

	Ижил хайн гүйшгүй, өөрийн хэдэн малтай боллоо.

	 

	Хөл дүйх унаатай бол хүн рүү илүү харахгүй

	Цай өнгөлөх сүүтэй бол шанага барин гарахгүй

	Улирах цагийн аясаар олны жишгийг харсаар

	Уран цэцэн үгтэй уяхан доомборчин болов.

	 

	Хар бага наснаасаа, хал дол үзсээр,

	Хорин хэдэн насанд хянуур хэрсүү болов.

	Цохилох зүрх цээжнээ, нэгэн хэв байхгүй.

	Чуулган уужим хорвоогоос, нэгийг эрэн үгүйлнэ.

	 

	Ажил төрөл хатуу гээд Досымбекийг нугалж байсангүй

	Ард олондоо тэр эв найрыг хичээнэ,

	Өнчин өрөөсөн гээд, гуних унах биш,

	Өргөн түмний дунд өөрийн мөрийг хөөнө.

	 

	Хоёр хүн уулзвал Досымбекийг хүнч хүү гэлцэнэ.

	Гурван хүн учирвал Досымбекийг төвшин гэлцэнэ

	Ак перень буу баривал алдахыг тэр үл мэднэ,

	Хур сойр шувуу намнаач мэргэн гэлцэнэ.

	 

	Амь зууна гэдэг, олз хайхаас ялгаатай,

	Аливаад бахархах сэтгэл дээрэнгүй зангаас ялгаатай

	Харц доордод туслах нь баян тарганы зан биш,

	Ханагар дэлхийд заяасан хүний нинжин сэтгэл вэ?

	 

	Доомбор хөгжим барьж хөгийг нь тааруулсан цагтаа

	Долгилсон сэтгэл нь хөдөлж, өнгөрсөн явдал торойно,

	Санаа сайтын нулимсыг асгаруулж ч Досымбек чадна,

	Саар муу санаатныг сандарган бэмбэгэнүүлж ч чадна.

	 

	Агт морь омголон гээд, Досымбекийн гараас мултрахгүй,

	Ан гөрөө хэцүү гээд, Досымбекийн аргаас гарсангүй,

	Эгэл төвшин, хичээнгүй Досымбекийн угийн чанар,

	Эцэг эхийн чихийг, үл халаах намба!

	 

	Эр хүний цээжинд эмээлтэй хазаартай морь багтана,

	Эр шиг эр Досымбект, янагийн гал дүрэлзэнэ,

	Сэргэлэн цог жавхлан нь оддын адил гялалзана,

	Сэтгэл зүрхний толинд хайрын булаг бургилна

	 

	Эцэг эхийн нэрийг хэзээ ч үл гутаах

	Ийм сайхан эртэй учрах янаг хаа байна!

	«Хамаг олондоо магтагдвал, хүүхэн түүнийг хайрлана» гэдэг

	Казах ардын зүйр, одоо л хэргээ хиймээр дээ!

	 

	Хоёр талаас ирсэн хомхой дайсны хөлд

	Хонгор эх эцгээсээ, хагацан өнчирч хоцорсон

	Балхия бүсгүйн тухай сонсож дуулсан нь их ээ,

	Байцат Алтайн хаахна тэнэж явааг нь ч мэднэ.

	 

	Зальхай баяны гарт, өөрийн эрхгүй автагдаж,

	Захиргаанд орсон бүргэд шиг, эрвэлзэн суугааг нь сонсоод

	Хоморгод орсон түүнийг яаж салгах вэ гэж

	Хонгор сайхан сэтгэлдээ, өдөр шөнөгүй бодлоо

	 

	Хурдан зэлгүүн хөлгийг худалдан авч уналаа.

	Холч цэцэн буугаа хүдэр мөрөндөө үүрлээ.

	Төрсөн нутгаа орхиж, Балхиягийн хойноос явлаа,

	Төөрсөн түүний сургийг, Саранбайн гэрт гаргалаа.

	 

	Ажиг сэжиг авхуулалгүй хавийн айлуудаар орлоо

	Амраг хонгор түүний, байр байдлыг нь төсөөллөө.

	Торноос түүнийг мулталбал, төрсөн нутаг орхигдож,

	Төрөл сэлгэн очсон, тэр нутаг тосохыг мэдсээн.

	 

	Хот эргэсэн чоно шиг, Саранбайнхыг яг тойрсоор,

	Харуй бүрий цагаар, Балхия бүсгүйтэй уулзав.

	Шийдвэл эргэлзэн айхгүй, сэтгэл нийлэн зугтахыг

	Цэцэн оюут түүндээ, итгэл төртөл нь зөвлөв.

	 

	Мөс болтол царцсан, Балхиягийн сэтгэл хайлж,

	Мунхаг баяны гар савраас гарахын ухааныг тоймлон,

	Нүүр учраагүй явсан ч сургийг нь дуулсан Досымбек нь

	Нээрээ, өмнө нь биеэр зогсож байгааг ойлгов.

	 

	Нэр усны дараа, амар мэнд залгаж,

	Нийлье, амьдаръя, зугтъя, энэ хэдхэн үг

	Нэг бодоход баяр, нэг бодоход аймшиг,

	Нээрээ хөөрхий Балхияд бас нэг шинэ учрал!

	 

	«За», эсвэл «үгүй» гэхэд, мөн ч амархан үг бил ээ

	Сандарч мэгдсэн цагт хэлэхэд ямар хэцүү вэ!

	Аль ч учраа олохгүй туулай шиг бүлтэлзэн байтал

	Ай уй Балхия! Балхия-хүмүүс цуугин шуугив.

	 

	Ажиг сэжиг авлаа гэвч алдрах өдөр ирнэ

	Айх хэрэггүй шийдлээ, нэг сар эргэнэ шүү,

	Аз жаргалаа хутганы ир дээр тавьж шийдлээ!

	Аймшигт харанхуй руу Досымбек шурган замхрав.

	 

	Хулжсан чоныг хөөгөөд, хотны нохой гүйцэх амаргүй,

	Хулжин чадах байж, чоно хот руу дайрдаг юм,

	Хурдан хээр нь Досымбекийг, тийнхүү аван одлоо

	Хойноос хөөсөн хүмүүс, арга мухардан хоцорлоо.

	 

	Манаа зэсүүл чангарч, төмөр цагариг шиг эвхэв

	Мөн тэдний дундуур баяны хүү шунан годгоносоор

	Нэг л мултарвал хажууд, бартаат уул байна даа

	Нээрээ тэгээд гарчих, мөчийг Балхия хүлээлээ.

	 

	Тэр уулын агуйд, хөөрхий Досымбек хоргодлоо,

	Дэмжиж туслах нөхөр хаанаас ч үл олдоно,

	Эзгүй аглаг ууланд эр ганцаар гэгч хэцүү,

	Ингэж асаар тэр хэчнээн шөнийг давах бол!

	 

	Зэвүүн баяны хот, бөөн аймшиг харагдана,

	Зовлонт Балхия тэнд гэхэд, зүрх нь эмзэглэн өвдөнө,

	Баяны хонь уул өөд бэлчин ирэх цагаар

	Баглагар иргээс нь барьж, Досымбек өл залгана.

	 

	Хаашаа ч харсан уул, салхитай, бороотой, хүйтэн

	Хай хөөрхий ингэж, хэчнээн өдөр болох бол

	Арай гэж харанхуй шөнийг барах юм гэхэд

	Алтан нартай өдрийн урт унжгарыг яана.

	 

	Бүтэн нэг сар, баяны гадуур эргэлдэхэд

	Бүтэж учрах завшаан гардаг юм байгаа биз,

	Учрах бүрд зугтана гэж бэлэн зэлэн байдаг юм шүү

	Уулзах цагт эргэлзэхгүй гэж, ярилцсан билээ, хоёулаа

	 

	Өндөр уулын оройгоос, Саранбайн хотыг харуулдан,

	Утаа нь үл ажиглагдах, задгай галаа түлж,

	Хоол цайгаа хийж, ууж идэн хэвтэхүйеэ,

	Хурдан хээр минь толгой хаялан зогсоно.

	 

	Хээрийн цай ууж, аяны хоол идсээр,

	Гэрийн бараа харахгүй, хүнтэй ер ярихгүй,

	Сэрүүн намар дөхлөө, хяруу унаж эхлэлээ

	Шилийн ногоо гандлаа, зэвүүн цаг ирлээ.

	 

	Сайн эр шиг амьдрах нь, санахуйяа хэцүү боллоо.

	Шарсан мах идсээр, уйдаж гандаж дууслаа,

	Саранбай баяных нүүхээр унаа малаа зэхлээ

	Салхины үлээлт ер нь, нэгийг шивнэх адил аа.

	 

	Гаднын манаа ийш тийш, хөлхөлдөн хайчлан хэрнэ

	Хамаг амьтан нойрондоо, умбан шунан бялхана,

	Хүний хот тойрсоор, хүлэг нь ч хулгайч шиг мяраах, болж,

	Хөөрхий Досымбекийн зүрх юутай булгин цохилно вэ?

	 

	Хахир хувхай баяны, тэжээвэр олон ноход

	Хасар басар ч гэх шиг хавьтах аргагүй нэртэй,

	Түнэр хар шөнө, хотоо сахих нь хартай,

	Анир чимээний үзүүрт, боорлон шуугих нь хортой.

	 

	Хаашаа ч явсан унадаг, эмээлийн ганц морь нь,

	Хайрт эзнээ гэсээр, уядаж ширвээдэж байх шиг,

	Ингэж л байхаар ер нь дайран орж шүүрээд,

	Идэр хүрэн бүргэд шиг хөвөн хөөрчихвөл ч яасан юм бэ!

	 

	Үрээ хээрийн нуруун дээр, намрын шөнийг барж,

	Үүр цүүртэй уралдан, уулын оргилд гарна,

	Хэрэг эс бүтсэнд, уурлаж уцаарлан ойчно,

	Хэсэг тэгж хэвтсэнээ, гиюү татан дуулах нь:

	 

	Холоос зорьсон хэрэг санасан ёсоор бүтэж

	Хонгор чамтай нийлж, хос зүрхтэй болбол

	Хар ус ч надад рашаан болох нь лавтай,

	Хадан агуй ч надад халуун гэр нь үнэнтэй...

	 

	Зургаан сумтай буу, хээрийн дэр болж,

	Долоон настай хээр нь, ярилцах нөхөр нь болж,

	Хонгор хайртай Балхия, янагийн од нь болж,

	Хорвоогийн жаргал эдлэх, өдрийг хүлээн хэвтэнэ.

	 

	Чоно борооноор ирдэг, хэрээ шорооноор гуагладаг,

	Чухам тийм юм, болохгүй гэх газаргүй гээд

	Саранбайн сойсон морьд уяанаас ер салдаггүй,

	Шөнө өдөргүй манасан, сахиул харуул ч сулардаггүй

	 

	Досымбект гай тотгор, алхам бүрд учирна,

	Торолдсон үүлний цаанаас саран ч гарч хяхна

	Үгсэж тогтоосон хоногийн сүүлч тулаад ирлээ 

	Үхэвч сэхэвч нэгийгээ үзэхээр зориг шийдлээ.

	 

	Намайг одоо л далимдуул гэх шиг намрын аадар шаагьж,

	Навчтай үндэстэй бүхнийг нахилзуулсан салхи исгэрч,

	Баяныхан нохойтой манаатайгаа нөмөрт толгой шургахад

	Балхия бүсгүй харин, завшааныг завшин гарлаа.

	 

	Ядарч зүдрэгсдийг шаналгасан, зуун өдөр байхад,

	Ямбатан дээдсийг шавхуурдсан, нэгэн шөнө байх ажээ.

	Удаан хүлээлцсэн хоёр уулзах мөчөө олж,

	Урхи торноос мултарч, зугтах чигээ гаргалаа.

	 

	Хурдан хээрийн нуруунд, хонгор Балхияг дүүрээд,

	Хартан хортонд сэдэгдэлгүй, амжиж хэдийн зайлаад

	Үүр манхайн цайж, наран аажуу мандахад,

	Ойрын уулыг даваад алсын замд орчихжээ.

	 

	Алтайн хөтөл даваа, номын хуудас шиг олон ч,

	Амь дүйсэн хүнд, аврах нөмөр сайтай,

	Аз жаргал мөрөөдөн, санаа шулуудсан хоёр,

	Аглаг нэгэн ууланд дөрөө мултлан буулаа

	 

	Уулын амыг уруудан, хурдан горхи хулгина.

	Ургамлын сайхан жигдлээд, түүний эргийг эмжинэ

	Хурдан хээрээ хантайрч, хайрцаг болтол сойлоо.

	Хоёр янаг амарч, сэтгэл төвшин инээлдэв.

	 

	Уул хадаар бүгсэн, хээрийн сайн эрчүүл шиг

	Учирсан янагаа түшиж, ингэж хүүрнэн суухдаа,

	Өдий хүртэл үзсэн, амьдралынхаа хамаг түүхийг

	Энэхэн жаахан хоромд, өгүүлэн яаж барах вэ?

	 

	Хөх мөнгөн тэнгэрээр, хөнжил хучлага хийж,

	Хөрст алтан дэлхийгээр, гэр орноо хийж,

	Алтайн тунгалаг уснаас рашаан мэт залгилж

	Аяны жаахан хүнсээ, амраг хоёр амтархана.

	 

	Таван ханатай гэртээ, толгой нийлүүлэн суугаад,

	Тансаг сайхан идээгээ өрж дэлгэж тавих мэт,

	Досымбекийнхоо хар богцыг, инээн байж уудлав.

	Тос дааварлаж борлосон иргийн өвчүү гаргав.

	 

	Задгай зэлүүд нутагт, ингэж ч хуримлах гэж дээ,

	Заншил зуршлаа алдаж задарч ч явах гэж дээ

	Дөрвөн тарган иргийг нь, Саранбайн хониноос шүүрч

	Бүтэн сар хооллосноо Балхиядаа ярин инээнэ.

	 

	Эргэн тойрон уулс, анир чимээгүй дүнсийнэ,

	Энэ хоёрын ярианд, саад хийхгүйг хичээсэн мэт,

	Оройн хан харанхуй, жигүүрлэн бүрхээд айсуй,

	Орон гэртээ ирсэн шиг амарч унтах боллоо.

	 

	Уулын хар мод арзгар барзгар харагдана,

	Арсгар барсгар хадад, харуул манаа шиг хүрээлнэ,

	Хурдан хээр гэнэтхэн, хамраа дуугарган үргэв.

	Хурдан буугаа шүүрч Досымбек чимээ чагнав.

	 

	Айж цочсон хүн, адуу мал үргээнэ гэлээ,

	Амьд явсан насандаа, олон юм үзсэн ч,

	Эзгүй хээр нутагт, ингэж явж үзээгүй,

	Энхрий хайрт Балхия, тэвдэж аймарсан нь жигтэй,

	 

	Ургаа модны эгнээ тэр аяар хугарах шиг,

	Уулын бул хар чулууд булгарч нураад нүүх шиг,

	Харих замгүй төөрсөн, хашхиръя дуу хүрэхгүй

	Хаа холыг зорьсон, хос залуус маань яах нь вэ?

	 

	Балхиягийн зүрх цээжнээ, багтаж ядан булгилна,

	Бачимдсан түүнийг хүрээлээд балай чөтгөр сүүмэлзэнэ

	Харанхуй сүглэгэр уул, тэнгэрийн өргөн энг,

	Хасын хар өвчүүгээр, шөнө нь бүрхээд лүглийнэ.

	 

	Зэрлэг чонын улилт эргэн тойрон шуугина,

	Зэрэгцээд бас үнэг ч бололтой нэг юм шүг шүгхийнэ.

	Алсаас ойртон айсуй, салхины хүчит үлээлт,

	Ахуй энэ хорвоог хөмрөн хаямаар санагдана

	 

	Газрын эв говд орохоор, тэр хоёр бослоо

	Ганц мориныхоо нуруунд, сундалдаж аваад хөдлөв.

	Мөсөн мөндрөөр тэнгэр хайр найргүй гүвдлээ,

	Морь нь хөөрхий урагшлах, арга тасран зогслоо.

	 

	Алхаж гишгэхгүй морийг албадаж ташуурдаж яах вэ?

	Аргаа ядаад тэр, хоёр, явгалж аваад хөтлөв

	Алтайн ус нийлсээр дошгин үерээ буулгав

	Амьдрах үхэх хоёр, хутганы ир дээр болов.

	 

	Гал цахилгаан гялбаснаас, уулын ноён оргилд

	Гамшигт цахилгаан бууж, уул дэлбэрэх шиг болов.

	Аз дайрч зайлжээ, алтан аяганы ам зуух бий

	Арга самбаа алдахгүй, айван тайван явна шүү.

	 

	Хортон дайсанд ороогдсон шиг хулмалзан бүлтгэнэн явахдаа

	Хурдан хээр мориндоо хувь заяагаа даатгав,

	Аюулт дайснаас нөмөрлөсөн, буурал Алтай уул минь

	Адын харанхуй аадрын үерээс ахин нөмөрлөхийг гуйна.

	 

	Аадар салхи харанхуйг аз сорин урагшлахад,

	Агтын сайн морь нь чадал мэдэн зүтгүүлнэ,

	Хур дэлд нь хүртэл тонгойн наалдаад Досымбек

	Хойноо Балхияг суулгаад, золбоо төгс явна.

	 

	Энэ хар гайг, ардаа нэг тавьсан байвал

	Энэхэн насандаа үзэх, зүдрэл дуусах вий гэж санана.

	Ээлжгүй олон бэрхшээл эрэг ганга шиг хашиж байна.

	Энэ чигээр лав, эх төгсгөлгүй залгахгүй биз.

	 

	Уулын үер бууж, хамаад явчих шахна,

	Ухаан бодол самгардаж, хөөрхий Балхия балмагдаж 

	Хатан зоригийг барьж Досымбек урагш тэмүүлнэ

	Харанхуй орчлонг ярах хатан далавчаар жигүүрлэнэ

	 

	Хасын хар шөнө, өнгөрөх янзгүй нэвсийнэ,

	Хаа юунд хүрэхийг, тоймлож мэдэх аргагүй

	Норсон, даарсан, айснаас Балхия ухаантай ухаангүй

	Нөмөрлөх хоргодох амрахыг шөнө үзэх шинжгүй

	 

	Үүр манхайх үеэр хилэнт аадар татрав

	Үүлс ачаагаа хөнгөлөөд шамдан зайлахыг хичээнэ

	Уул - ой - үер, ард яамай хоцорчээ.

	Өргөн тал хөндий үзээгүй шинэ газар

	 

	Хонгор Балхиягийн бие, нэг л тавгүй байхад нь

	Хорвоод юунд чамтай ингэж учрав, би чинь,

	Эр бие ганцаараа бол, эргэлзэх тээнэгэлзэх юун

	Эзгүй хээрт аль олон, энддэг гэж Досымбек бодно.

	 

	Үхэвч сэхэвч хамт гэж, нэгнээ заяа шийдээд,

	Үй зайгүй таарснаа, одоо яах мань вэ гээд

	Сэтгэлийн уян зөөлнийг янаг бүсгүйдээ илэрхийлж

	Биеийн халуун илчээр, түүнийгээ энхрийлэн баясгав.

	 

	Хоёр биеийн үг, хоёр биедээ хайр,

	Хонгор дөрвөн нүд, зол жаргалын гэрэлтэй,

	Их урт зам, өмнө нь дурайсан хэвээр ч

	Итгэлцсэн дөрвөн нүдэнд, маргаашийн гал гялалзана

	 

	Өнгөрсөн шөнийн турш, үйл тамыг нь үзсэн,

	Өрвөгөр хар уулыг эргэж тэр хоёр харав.

	Харанхуй шөнө байтугай, гэгээн өдөр ч зэвүүн,

	Хан энэ уулнаас, амьд гарсандаа баярлав.

	 

	Урьд хожид үзээгүй, уудам хөндий угтаж,

	Усан далай мэлтийгээд, оломгүй юм шиг цэлийнэ.

	Төрсөн Алтайгаа бодвол, хүний нутаг нь үнэн,

	Тэмүүлэн очиж яваа хойно, өөрийн нутаг нь үнэн

	 

	Өрвөгөр хар уулнаас өнгөрсөн шөнө буусан.

	Үерийн их усаар улаан хоормог өнгөлчхөөд,

	Арзайж хэрзийсэн гуу жалга олонтой

	Аг чиг энэ газрын учрыг хэн мэдэх бол?

	 

	Анхара уул гэж арын өрвөгөр уулыг нэрлэнэ.

	Арван зүг салбарласан, аймшигт хавцал ангалтай гэнэ.

	Аль эрт цагаас хүн амьтан хавьтаагүй.

	Амь насанд халгаатай гэж, ардын домогт өгүүлнэ

	 

	Төмөр соронзон ихтэйгээс, аянга үргэлж ниргэнэ,

	Тэр болгоны тоогоор, амьтны амь үрэгдэнэ.

	Ямар хувь ерөөлөөр, манай хоёр залуу

	Яг энэ уулнаас, амь мэнд гарав даа.

	 

	Бороо хурын цагаар, айл амьтан зугтана.

	Буянтай сайхан нутаг эзгүй мэлрэн үлдэнэ.

	Эргэх өвөл болохоор цасан мөсөн дарчихна.

	Ингээд амьтай голтой, юмны барааг харахгүй,

	 

	Аадрын хүйтэн бороонд осгож үхсэнгүй нь азтай

	Аянга цахилгаанд ниргүүлж осолдож унасангүй нь баяртай,

	Анхара уулнаас холдох бас нэг хувь байна.

	Ай өмнө нь мэлийсэн, их уст хөндийг яах вэ?

	 

	Эвий бие чинь тэнийх янз шинж байна уу?

	Эндээс цааш нь замаа хөөвөл ямар байна?

	Эзгүй хээр удвал, улам тусгүй байх даа!

	Эртхэн яаж ийгээд, айлын утаа үнэрлэх сэн!

	 

	Хаврын нялх цэцэг шиг, бага залуу насандаа

	Хайрт хоёр баатар минь яаж зовж зүдэрснийг

	Эрхэм олон уншигч, нүднээ үзтэл мэдлээ.

	Эндээс залгаад би, хурдан хээрийн нь тухай бичье.

	 

	 

	ХУРДАН ХЭЭР

	Хайрт хурдан хээр, хөтлөвч үл хөдөлнө,

	Хархан нүд нь гялалзан, өршөөл гуйх мэт бүлтэлзэнэ

	Хөөрхий юу болсныг онож олохуйяа бэрх ээ

	Хөсөр ойчих шахан, бөмбөлзтөл чичрэх нь өрөвдөм.

	 

	Харсаар хурдан хээр, хатуу газар уналаа,

	Хариу эргэж босох гээд, гурав дахин өндөлзлөө,

	Гурав дахин өндөлзөх, сайн морины зан,

	Гурав дахин гэж Досымбек дотроо нот бодлоо.

	 

	Хурдан хээрээ харахуйяа, сэтгэл зүрх шимширнэ,

	Халуун амийг нь аврах арга нэг л бодогдохгүй,

	Эзгүй хээрийн газар, эмээлт мориноосоо салдаг,

	Азгүй ийм учрал, арай ч дайрамгүй сэн дээ.

	 

	Бурхан тэнгэрээс гуйгаад, хэзээ ч заяахгүй юм,

	Бүлтгэр хээр заяаж, энэ газар авч ирсэн юм,

	Одоо ч гар газардахгүй гэж хоёр залуу бодтол

	Огтын санамсаргүй ийм хэрэг болдог байж...

	 

	Эр хүнд заяасан, арван гурван арга байдаг

	Эмийн эрдэнэт өвс, Алтайд элбэг дэлбэг,

	Шидийн сайхан өвсийг, эрэн явж оллоо,

	Шилдэг хээр мориндоо, эм болгон өглөө.

	 

	Өглөөнөөс үдэш болтол, хурдан хээрээ харав,

	Өндөр тэнгэр эцэг, өршөөж хайрласан юм шиг

	Хайрт хээр морь халин зүтгэн босов.

	Харуулдаж алсыг ширтээд хэд зөөлөн шилгээв.

	 

	Хурдан хээр нь боссонд, хоёр залуу баярлав,

	Хондлой дээр нь илж, холын бараа ширтэв,

	Ямар замаар яваагаа тааж олохуйяа хэцүү ч

	Явахаас л өөр арга тэдэнд даан ч байсангүй

	 

	Өчнөөн газар явахад нэг ч хүн дайралдахгүй,

	Ойр холоос гүйсэн, мал сүрэг ч харагдахгүй,

	Үзүүр хязгааргүй хөвсөн, ямар урт зам бэ?

	Үргэлж сэтгэл зовоосон яасан хачин амьдрал вэ?

	 

	Хурдан хээр чангаагаад, алхах төдий л явна,

	Хорт өвчний уршиг, арилж гүйцээгүй бололтой,

	Морины аясыг харж, байн байн үдэлнэ,

	Морьтойгоо л явбал тэд жигүүртэй мэт баярлана

	 

	Үдэш орой болохоор, нэргүй нутагт ирлээ

	Үлдсэн хоол хүнсээ, ёроолыг нь гүвэн идлээ,

	Зам мэдэхгүй газар дэмий таамаг зүтгэснээс

	Жаахан дугхийж авбал биед аятай санагдлаа.

	 

	Унтах гэтэл газраас, ус чийг дааварлана

	Улилдах чонын дуу, эргэн тойрон шаагина.

	Буугаа яг бариад, Досымбек сэргэг байна.

	Бушуу, үүртэй золгохыг Балхия хүсэн хүлээнэ.

	 

	Арай гэж нэг шөнийг, бас л ардаа тавилаа,

	Амар мэнд хоносон нь, түмэн баяр мэт байна,

	Аргамаг хээр нь өнөөдөр, бүр сэхүүн дориун

	Аян замаа хөөхөд ажрах ч шинжгүй бололтой

	 

	Наран яг ургамагц, хурдан хээр хэвтлээ,

	Бие нь нэг л амраад, таатай байх шиг байна,

	Бага үдийн үед морь өөрөө бослоо,

	Байдал бүр сэргэлэн, нүд нь цовоо гялалзана,

	 

	Цагийн дөрвөн улиралд энүүгээр сүрэглэн тэнэдэг

	Цөөвөр чонын сүрэг, тэдний замд дайралдав,

	Цөөвөр чоно сүрэглэвэл, амь насанд аюултай, 

	Чухам энэ нутагт мэдэхгүй хэн байх билээ.

	 

	Хээр морио унаад, яаран зугтаж болохгүй,

	Зээр гөрөөс шиг дэгдвэл, чоно мэдээд дайрна,

	Айсан тоосон янзгүй, зам хөөн цаашлахад.

	Араатан чонын сүрэг, араас бараадан дагана

	 

	Газрын байдал элсэрхэг, хулангийн ус ч алга,

	Ганц хээр моринд, яаран сундалдаад яах вэ

	Чонын сүрэг ойртсоор, гэвч яаран буудахгүй,

	Чухам яахыг нь харж, гэнэ алдахгүйг хичээнэ.

	 

	Газрын аятайг түшиж буугаа бат шийрлээд,

	Гарч ирсэн зэгций нь нам буудаад унагав.

	Угаас чоно нь олон, унасныгаа бусад нь үнгэнэ,

	Тэгэвч чоно хоцорсонгүй мөн л сүүдэр шиг дагав.

	 

	Сум алдахгүй унагавал дуусгаж болмоор шиг санагдана

	Сэм дахин олширвол, аюул болж мэдэх юм,

	Нэг мэдэхүйеэ чоно, хэд гуравхан болж

	Хэсэг бараадаж үзсэнээ, сугарч замд хоцров.

	 

	Хурдан бууны ачаар, зэрлэг чононоос салж,

	Хоёр залуу дахин, уужим амьсгаа авав.

	Хараа хүрэх төдийд, бараан юм торолзоно,

	Санаа дагаад ч тэр үү, хүний бараа шиг, харин

	 

	Хулангийн ус дайралдав, ямар их аз вэ,

	Хатаж үхэхээ шахсан, эзэн морь хуваав,

	Ус амьдралын эх, баяртай удахгүй золгох нь,

	Урам ороод тэд, дахин замаа хөөв.

	 

	Дахин шөнө болов, хоолгүй хоосон хонов,

	Хэчнээн аюулыг давсан юм, энэ ч гайгүй гэлцэв.

	Үүрийн гэгээгээр ажвал усан дээр хулан ирээд

	Үнэндээ ажиг аваагүй, шавж байх харагдав.

	 

	Захдаж сэртэсхийгээд байсан нэг хуланг буудчихав.

	Зам дээгүүр харайснаа, годройтон харуулдан ойчив.

	Хоол устай газар, хар зангуугаа тосолж,

	Хоёр залуу хонолоо, тэр газраа дахин,

	 

	Дуусдаггүй олон өдрийн нэгийг дахин тэврэв.

	Төгсдөггүй урт зам, тэр хоёрыг цааш нь хөтлөв

	Айл амьтан баймаар газар нутаг тохиолдовч,

	Алаг нүдэнд торохоор бараа туруу алга л

	 

	Хурдан хээр өнөөдөр, ижлээс нь барьсан шиг ялгуун

	Хоёулаа ээлжлэн унаж, хөлийн ядраа гаргана.

	Зээр гөрөөс шиг дэгэлзэвч, морио гамнаж унах нь

	Хээр холын хүнд хэрэгтэй гэж тэд бодов

	 

	Элсэн говиос гарч, нэгэн ууланд ойртлоо,

	Элчилгүй замын эцэст, сонин юм үзлээ шүү

	Малын мөр цоохортсон, газар нүднээ туслаа,

	Магнай тэнийн харвал бэлчсэн мал үзэгдлээ.

	 

	 

	ХОЁР ЗАМЫН УУЛЗВАР

	Малын дэргэд өссөн, хоёр залуу баярлаж,

	Өмнө нь цоохортох мөрийг, сэтгэл хөдлөн харж,

	«Мал байна гэдэг, хүн байна гэсэн үг»

	Хүн байна гэдэг, эцэг эх гэж бодлоо.

	 

	Досымбек мориноосоо бууж, цувсан хоргол түүгээд,

	Түүнийгээ бяцлан үзсэнээ, хонины нойтон хоргол,

	Их үдийн алдад, бэлчиж өнгөрсөн мал байна,

	Ид хайлган тарга нь гүйцэж байгаа юм байна гэв.

	 

	Мал гэдэг сайхан шүү, мөр хорголоо үлдээж

	Манийг дагаад ир гэж хэлэх шиг зурайгаад явчихдаг

	Алдахгүй дагаад явъя, утаа ашгүй үнэрлэх нь

	Амар мэнд явсаар, алтан аяга зуух нь ээ!

	 

	Хөтөл гүвээ давахуйяа, хөлгийн хөл хөнгөрнө,

	Хүлэг морь нэг юм мэдлээ гэж тэд бас хөөрнө,

	Нэгэн ухаа дээр гарлаа, ганц гэр бүртийнэ,

	Нээрээ айлын бараа яг л гэрийн нь бараа шиг

	 

	Нэлийсэн хонины захад, хүсэн зүтгэн хүрэхэд,

	Насаараа малласан малын үнэр юутай сайхан

	Хонио хариулсан өвгөн, цаад захад нь явна.

	Хоёр залуу уулзахаар, хөлгийн жолоо залав.

	 

	Наран салхинд гандсан хүв хүрэн царайтай

	Настай намбатай байрын өвгөн явж байлаа

	Амар мэндийн хариуд, нэг үг бувтнаад,

	Аль вэ, бушуухан гэр лүү очицгоо гэх шиг дохив

	 

	Зах зэлүүд нутагладаг олон малтай айл

	Зантай сайн ноходтой, байлгүй ч яах вэ дээ,

	Халтар хар ноход, сангарцгаа чирэн хоргоов

	Хай хуй гэж ай дуу өгсөөр явав.

	 

	Аргалын утаа үнэртсэн, айлын гэр сайхан аа

	Малын хот харласан, монгол гэр гоёхон оо

	Гэрээс эмгэн гарч, хоточ нохдоо хорилоо

	Хоёр залуу бууж мэнд амрыг нь эрлээ.

	 

	Уван цуван орвол, өтөг бууц үнэртэнэ.

	Улаан гал дүрэлзсэн, дулаан гэр сайхан аа!

	Эмгэн орж ирээд, ажиглаж байх нь жигтэй,

	Хэл мэддэг сэн бол, ярихын санаа ч зөндөө.

	 

	Шар домботой цай, эмгэн эхлээд дөхүүллээ,

	Шаазан аяга авч хоёр залууг дайллаа,

	Идээ цагаа тавьж эмгэн хөл болж байх нь

	Энд тэндээс гийчин ирээсэй гэж суудгийн зөн

	 

	Гар хуруу оролцуулж, Досымбек юм асууна,

	Гадарлаж таамаглаад эмгэн, инээж тонголзон ярина.

	Нэг мэдэх нь ээ тэд, энэ дэлхийн хамаг сониныг

	Нэгд нэгэнгүй ярьчих мэт, дуу шуугүй болов.

	 

	Хурдан буу үүрсэн нь, жирийн яваа хэрэг биш,

	Хоёул ганц морьтой нь ядаж зүдсэний тэмдэг

	Их холоос гарч дээ, хүний энхрий үрс,

	Энэ нутгийг тэмцсэн нь, цаанаа нэг учиртай.

	 

	Монгол хэл мэддэггүйгээ, нуусан шинж алга.

	Муу санаа өвөрлөхөөр ч, залуус огт биш,

	Өвгөн түргэн ирвэл, эрхгүй ярилцаж дөнгөх сөн,

	Өнгийн сонин юм дуулж лав мэдэх сэн

	 

	Эх хүн хойно үр хүүхэд л гэж явна

	Энэ дэлхийн бүх хүүхдийг ч, миний гээд ханахгүй,

	Хоёр залуу биесээ түшин, нозоорч үүрэглэв.

	Хонгор эх хайрлахдаа, бараг нулимс унагав.

	 

	Баруун хаяагаа зайчилж, бараагаа цомцойлгож хураагаад,

	Бамбайсан зузаан ширдэг, давхраар нь дэвсэж өгөхөд

	Хоёр залуу баярлаж, санаа амарсан бололтой,

	Хувцас хунараа тайлж унтаж амрахаар хэвтэв

	 

	Идээ утаа үнэртэж, илч дулаан дааварласан,

	Иргийн арьсан дээл хоёр залуу нөмөрч

	Эхийн өвөрт шургасан үр хүүхдийн адилаар

	Ид халуун нойронд, төдхөн дийлдэж унтав

	 

	Хурдан бууг нь үзээд аймарч байсан өвгөн, эмгэн

	Хоёр хүүтэй боллоо гээд, хөл хөөрцөг болон,

	Хонь барьж муулаад, шинэ, шөл ч гаргалаа

	Хурдан хээр морины нь, уяа сойлтыг нь тааруулав.

	 

	Өдөр ирсэн залуус үдэш болтол унтав,

	Үдэш бас сэрдэггүй шөнө гүн болов

	Өвгөн эмгэн хоёр, залуусын хатан нойронд,

	Өөрийн эрхгүй атаархан, галаа сэлгэн үүрэглэнэ.

	 

	Шөнө хагасалж байхад хоёр залууг сэрээв

	Сонин сайхан яриа, гэрийн дотор эхлэв,

	Хурим найрынхан мэт, дөрвүүлээ идэж ууж суугаад,

	Хууч үлгэр мэт явдлаа, Досымбек дэлгэн ярьсаар...

	 

	Сэтгэл амар унтсан, богинохон мөчийн дотор,

	Хүний бие алжаалыг, юутай амархан мартана вэ,

	Залуу нас гэдгийг, чухам иймд онцолдог биз,

	Залуу явсан цаг нь ч, өтлөхөд тэгээд дурсагддаг биз

	 

	Холын хоёр залуу, монгол хэл мэдэхгүй ч,

	Хоньчин буурал өвгөн казах хэл мэднэ,

	Хэрэг зоригоо ойлголцож, ажиг сэжиг арилав,

	Хоёр замын уулзуурт, ингэж баяр болов.

	 

	Өвгөний үс бууралтасхийсэн нь, их зам туулсных,

	Өргөн магнай нь үрчлээтсэн нь, их юм үзсэнийх,

	Байсхийгээд юм бодно, хянуур хэрсүүгийн тэмдэг,

	Байх суух намба нь, угтай ухаантайн шинж.

	 

	Эмгэний сайхан сэтгэл, эхийн сайхан сэтгэл,

	Энэ дэлхийд юу хүсдэгээ, нүүрэндээ тодруулсан хүн,

	Үр хүүхдэдээ хэрэгтэй гэвэл, зүрхээ ч өгөхөд бэлэн

	Үнэндээ мань хоёр залууг, хайрлаж өрөвдсөн нь хачин.

	 

	Хариас тэмцэн ирэгсэд, төрсөн үр шиг даслаа,

	Хамт тэд амьдарсаар нэг сар ч өнгөрлөө

	Эдүгээ тэдний байх байдал эх үрс шиг ижилсжээ

	Үнэндээ ялган салгах юм нь, казах - монгол хэл л...

	 

	Эмгэн өвгөн хоёр тээсэн ганц үртэй байж

	Эдүгээ тэр нь өсөөд, эр цэрэгт морджээ,

	Хайрт хүүгээ харуулдан, малынхаа хишиг тосон,

	Хан буурал мань хоёр, аж төрөн суудаг ажээ.

	 

	Байсаар хоёр хөгшин маань хоёр залууг

	Төрсөн үр минь бол гэж, гуйн гувшдаг боллоо,

	Хэрэв тэгэх юм бол юугаа ч бид хайрлахгүй

	Хөрөнгө хогшил, мал цөм та нарынх гэв.

	 

	Оосор бүч ордоггүй, үлгэрийн гэр барина гэнэ,

	Орд харш юм уу гэж, ирсэн айлчид андуураг гэнэ,

	Оонын хоёр эвэр шиг, та хоёр минь тэгээд,

	Оргимол булаг шиг дэлгэр, амьдарч явтугай гэнэ.

	 

	Адуулсан мал өсөж, адуулах чадал дутаж,

	Аав ээж хоёр чинь, агсагадаж гүйцэх нь бололтой,

	Хувь ерөөл байгаад, ингэж учирсан хойно,

	Хоёр хүүгээ түшээд, амар түвшин амьдарна гэв.

	 

	Цагаан өвөл болоход, цас ч их унав.

	Цас их унаснаа, хүйтэн ч улам чангарав.

	Ард монгол малчны, зоригт казах хүү

	Адуугаа алслан оторлож, дааганы ч гарзгүй өвөлжив.

	 

	Хурдан хээр морь нь түмэн адууны дунд,

	Хувьтай залуу Досымбек, тэр адууны эзэн,

	Эрх чөлөөний наран, уудам монголыг бүрхэв.

	Энх жаргалын хишгийг, их багагүй хүртэв.

	 

	Цэлгэр сайхан өдрүүд, гэзэг даран өнгөрч,

	Дэлгэр төвшин жаргал, энэ хотыг бялхаж,

	Эмгэн өвгөн хоёр, залуусаа түшин налайна,

	Хоёр залуу маань харин, хөгшдөө түшин цэлийнэ.

	 

	Харийн дайсны хөлд, эцэг эхээ алдаж,

	Хар бага насандаа, төрсөн нутгаасаа холдож,

	Зовлонгийн эцэст ийм эцэг эхтэй болсондоо

	Золтой баяртай байсныг, өгүүлэхийн хэрэг юун!

	 

	Налгар хавар ирж, наран таатай шарна, ээнэ,

	Нялх төл шуугьж, хүний сэтгэл сэргэнэ,

	Ард олны цээжинд, соёлын цэцэг дэлгэрэхүйеэ,

	Анд хоёрын зүрхнээ, эрдмийн дөл гэрэлтэнэ.

	 

	Хувьсгалт цэргийн албанаас, хонгор Бат чинь ирнэ,

	Хоёр буурал минь тэгээд, дахин баяраар бялхана,

	Энхрий Батыгаа ирэхэд бууг минь дурсгал болгоорой

	Энх төрийнхөө үйлсэд, хүчин зүтгэхээр явлаа.

	 

	Гэр орон хогшлоо, хэв бүрэн үлдээгээд,

	Хэзээ хаа боловч, хэлхээ холбоотой явна гээд,

	Дахин өлзийтэй учрахын хувь ерөөл хүсэлцээд,

	Тэгээд хоёр залуу маань, улсын төвийг чиглэв.

	 

	Хөлгийн манлай хээрээ, хүү Батад нь үлдээв,

	Төрийн алба болсон, өртөө улаа ч унав,

	Цагаан Олом хүрээд, машинд сууж үзлээ.

	Цахилгаан гэрэл цацарсан нийслэл хотод хүрлээ.

	 

	 

	ТӨГСГӨЛ

	Хар алтны орд - Налайхын уурхайд ирлээ,

	Хамаг хүч зоригоо, нэгэн сэтгэлээр зориуллаа.

	Жил бүр амралтаар, өвгөн эмгэнийг эргэнэ,

	Жинхэнэ хүний хайр тэднийг улам баясгана.

	 

	Ажил хөдөлмөр гэвэл, эр зориг нь сэргэдэг,

	Ард казахын хүү, манай Досымбек залуу

	Анд нөхдийн дунд, халуун журмыг сахин

	Амжилт ялалт байгуулсаар, алдарт уурхайчин боллоо.

	 

	Хайрт нөхрөө түшиж, хонгор Балхия бас,

	Гар үйлдвэрт орж, оёдлын машин бариад,

	Алдаж онон ажилласаар, сайны нэрийг дуулав.

	Ахар найраглалыг минь чимсэн, эрхт баатар болов.

	 

	Манай амьдралын дуу, юутай сайхан түрлэгтэй вэ!

	Магнай тэнэгэр амьдрах, ямар их хувь вэ!

	Алтайн өврөөс гарсан, хүний хоёр үрийг

	Амар жаргалын далайд, Ар монгол минь сэлүүлэв.

	 

	Уудам саруул ч, дуутай ч, монголын минь сайхан орон,

	Ухаантай, холч хараатай ч миний хайрт нам,

	Алтай Хянганы хоорондох, монголын сайхан орноо

	Аз жаргалын нараар, соён гийгүүлж байна, чи!

	 

	Гайхамшигт намын минь алдар, Алтайн оргил шиг гялалзана.

	Гал улаан туг чинь, үүлийг даллан намилзана,

	Ард түмний чинь магнай, өглөөний наран шиг тэнэгэр

	Аз жаргалын дуу, бүргэдийн жигүүр шиг дэлгэр.

	 

	Эгэл, жирийн, энгийн хоёр казах залууг

	Эрх жаргалтай, их хөдөлмөрийн чинь эгнээнд оруулж

	Нийгэм журамт Монголыг цогцлуулагчдын дунд жагсаасан,

	Найраглал минь үүгээр дууслаа, баяртай хайрт уншигч аа!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Ногай — Панзчин, худалдаачны ард олонд тавьсан өр ширийг нэхэмжлэгч нарыг хэлж байна




	[←2]
	 Шар ногттой морь — алба татварт хүрэн, бор, зээрд зүсмийн морийг шар ногтоор ногтолж өгдөг ёс бий




	[←3]
	 Бий — энэ үг хоёр утгатай, ноён гэсэн утгаар ярина. Өр зээл нэхэхийг мөн ийнхүү нэрлэнэ. Зохиогч энэ утгаар авчээ




	[←4]
	 Мухамбед — лалын шашинтны том мяндагтан




	[←5]
	 Нэгэн зүйл бууны нэр




	[←6]
	 Хойма — цагаан сарын шинийн нэгэнд тэнгэр тахих индэр барихыг хэлж байна




	[←7]
	 Гурдаас — нас чацуу хоёр хүн, нэгийгээ ингэж хэлдээг




	[←8]
	 Тохал — баяны хамгийн бага хатныг хөөрхийшөөн нэрлэсэн үг




	[←9]
	 Балхааш — Балхияг өрөвдөж хайрласан сайн хүн болох гэж бялдуучлан дуудсан аялгуу

